
тропари и кондаки

Апостола и евангелиста Иоанна Богослова. Тропарь, глас 2.   Апо́столе Христу́ Бо́гу
возлю́бленнe,/ ускори́ изба́вити лю́ди безотве́тны,/ прие́млет тя припа́дающа. И́же па́дша
на пе́рси прие́мый./ Его́же моли́, Богосло́ве,/ и належа́щий о́блак язы́ков разгна́ти,/ прося́
нам ми́ра и ве́лия ми́лости. К
ондак, глас 2.
  Вели́чия твоя́, де́вственниче, кто пове́сть?/ То́чиши бо чудеса́, и излива́еши исцеле́ния,/
и мо́лишися о душа́х на́ших,/ я́ко Богосло́в и друг Христо́в.
Прп. Арсения Великого. Кондак, глас 3.
  От Ри́ма возсия́л еси́, я́коже со́лнце вели́кое,/ и к Ца́рскому гра́ду дости́гл еси́,
преблаже́нне,/ словесы́ твои́ми просвеща́я сего́ и де́лы,/ вся́ку неразу́мия мглу отгоня́./
Сего́ ра́ди тя почита́ем,/ отце́в сла́во, Арсе́ние преподо́бне.
Прп. Арсения Новгородского. Тропарь, глас 1.
  Боже́ственною любо́вию разгоре́вся,/ вся мирска́я пристра́стия отри́нул еси́,/ крест же
Христо́в на ра́мо взем,/ во след Его́ изво́лил еси́ ходи́ти,/ оте́чество твое́ оста́вив,/
Вели́каго Нова́гра́да дости́гл еси́/ и, рабо́тая Бо́гови невозвра́тным по́мыслом,/
дарова́ния чудотворе́ний сподо́бился еси́./ Те́мже, чту́тще тя, преподо́бне Арсе́ние,
вопие́м:/ сла́ва Да́вшему ти кре́пость,/ сла́ва Венча́вшему тя,/ сла́ва Де́йствующему тобо́ю
всем исцеле́ния.
Кондак, глас 4.
  Тяжелоно́сныя во́лны тиме́ния отгна́,/ и вся плотска́я двиза́ния/ и, по́хоти паля́щия
нивочто́же вмени́в,/ взем крест и по́йде вслед Христа́,/ И́мже наставля́емь, лука́выя се́ти
до конца́ раздра́/ и под нога́ми предложи́,/ мо́лимтися, преподо́бне о́тче Арсе́ние,/ изба́ви
нас от належа́щих на ны собла́зн,/ ты бо еси́ Вели́кому Новугра́ду похвала́ и
утвержде́ние и су́щим в печа́лех ра́дость.
Прпп. Арсения трудолюбивого. Тропарь, глас 8.
  Слез твои́х тече́ньми пусты́ни безпло́дное возде́лал еси́,/ и и́же из глубины́
воздыха́ньми во сто трудо́в уплодоноси́л еси́,/ и был еси́ свети́льник вселе́нней, сия́я
чудесы́, Арсе́ние о́тче наш,/ моли́ Христа́ Бо́га спасти́ся душа́м на́шим.
Кондак, глас тойже.
  Я́же на земли́ оста́вль, Христо́вым стопа́м после́довал еси́ те́пле/ и, Того́, сла́вне, на
ра́мо взем честны́й крест,/ умертви́л еси́ труды́ по́стническими теле́сныя жела́ния,
треблаже́нне./ Те́мже зове́м ти: ра́дуйся, о́тче Арсе́ние.
Прп. Кассиана послушника и постника, Печерского. Тропарь, глас 8.
  В тебе́, о́тче Кассиа́не, изве́стно спасе́ся е́же по о́бразу,/ восприе́м бо крест и
после́довав Христо́ви,/ твори́л еси́ за́поведи Его́ тща́тельне./ Те́мже ны́не со Áнгелы
ра́дуется, преподо́бне, дух твой.
Кондак, глас 2.
  Пред все́ми смиря́яся/ и во всем послуша́ние припряже́нное посту́, блаже́нне Кассиа́не,
име́я,/ покори́л еси́ го́рдых бесо́в испове́дати,/ коль вельми́ боя́тся преподо́бных
Пече́рских,/ и́хже и до конца́ посрам́ив,/ всели́ся в ли́це преподо́бных,/ с ни́миже моли́ся
о всех нас.

